ՀԻՄՆԱՎՈՐՈՒՄ
    ՊԵՏԱԿԱՆ ԳՈՒՅՔՆ ՕՏԱՐԵԼՈՒ ՄԱՍԻՆ

  ՀՀ կառավարության որոշման նախագծի 

Ներկայացված նախագծով առաջարկվում է ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեին (այսուհետ՝ Կոմիտե) ամրացված ք. Երևան, Նորք-Մարաշ Գ. Հովսեփյան 64/14 հասցեում գտնվող 0.2 հեկտար մակերեսով հողամասն (այսուհետ՝ Գույք, անշարժ գույքի նկատմամբ իրավունքների պետական գրանցման թիվ 12102022-01-0261 վկայականը) օտարել մրցույթով։
Կոմիտեի կողմից մշակվել և ՀՀ կառավարության քննարկմանն է ներկայացվել «Պետական գույքն օտարելու մասին» ՀՀ կառավարության որոշման նախագիծ, համաձայն որի նախատեսվում էր  Կոմիտեին ամրացված ք. Երևան, Նորք-Մարաշ Գ. Հովսեփյան 64/14 հասցեում գտնվող 0.2 հեկտար մակերեսով հողամասը՝ գույքի շուկայական արժեքին մոտարկված 76 579 800 ՀՀ դրամ կադաստրային արժեքով, ուղղակի վաճառքի ձևով օտարել քաղաքացի Արտակ Դալդումյանին՝ Երևանում տեխնոլոգիական կենտրոն ստեղծելու նպատակով՝ համաձայն Գնորդի կողմից ներկայացված գործարար ներդրումային ծրագրի։
Նախագիծը քննարկվել է ֆինանսատնտեսական նախարարարական կոմիտեի            13․08․2024թ․ նիստում, որին տրվել է  բացասական դիրքորոշում և ՀՀ վարչապետի աշխատակազմի հանձնարարականով հետ է վերադարձվել՝ հաշվի առնելով, որ ներկայացված առաջարկությունը համահունչ չէ ՀՀ կառավարության որդեգրած քաղաքականության  հետ` առաջարկելով ՀՀ ՏԿԵ նախարարությանը  գույքի օտարման առաջարկություն ներկայացնել  շուկայական գնահատված արժեքից ոչ ցածր գնով։
 Հիմք ընդունելով ֆինանսատնտեսական նախարարական կոմիտեի 13․08․2024թ․ նիստի NԿԱ/243-2024  արձանագրության 12-րդ կետի պահանջը՝ մշակվել է  ՀՀ կառավարության որոշման  նոր նախագիծ, որով առաջարկվում է ք. Երևան, Նորք-Մարաշ  Գ. Հովսեփյան 64/14 հասցեում գտնվող 0.2 հեկտար մակերեսով հողամասն օտարել դասական աճուդով։
Աճուրդը կազմակերպվելու և իրականցվելու է Հայաստանի Հանրապետության կառավարության 2021 թվականի ապրիլի 15-ի N587-Ն որոշման 1-ին կետի 1-ին և 4-րդ ենթակետերով սահմանված հավելվածներով ու Հայաստանի Հանրապետության կառավարության 2023 թվականի սեպտեմբերի 28-ի N1667-Ն որոշման հավելվածով հաստատված կարգի պահանջներին համպատասխան։ 
Աճուրդով օտարման ենթակա Գույքի վաճառքի նվազագույն մեկնարկային գինը սահմանվել  է գնահատված արժեքի 100 տոկոսի չափով՝ 409 256 000 ՀՀ դրամ։
Գույքի տվյալ պահին գործող շուկայական արժեքին մոտարկված կադաստրային արժեքը՝ 76 579 800 ՀՀ դրամ է:
Նախագծով գնորդը պարտավորվում է վճարել նաև Գույքի արժեքի որոշման ծառայությունների վճարը՝ 48 000  ՀՀ դրամը (ներառյալ՝ ավելացված արժեքի հարկը), որը ենթակա է վճարման աճուրդի արդյունքների մասին արձանագրությունը ստորագրելու օրվանից 3 (երեք) աշխատանքային օրվա ընթացքում՝ «Գույքի գնահատման և աճուրդի կենտրոն» ՊՈԱԿ-ի համապատասխան հաշվին և չի համարվում գույքի վաճառքի գնի մաս։
Հաշվի առնելով, որ Գույքի գնահատված շուկայական արժեքի գնահատման հաշվետվությունը կազմվել է 2025 թվականի հունվարի 23-ին, ուստի նախագծով սահմանվել է նաև, որ առաջին աճուրդի ժամանակ չվաճառված Գույքի վաճառքի նպատակով մինչև Գնահատման հաշվետվության ժամկետի ավարտը՝ 2027 թվականի հունվարի 22-ը կազմակերպվելու են հերթական աճուրդներ՝ առանց Գույքի վաճառքի մեկնարկային գնի նվազեցման։
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետության և գրավչության բարձրացմանը, միասնական բազայի հաշվառմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ Ք. Երևան, Գ. Հովսեփյան 64/14 հասցեում գտնվող  հողամասի օտարումը բխում է ՀՀ կառավարության 2021-2026թթ. ծրագրի պահանջներից։
«ՊԵՏԱԿԱՆ ԳՈՒՅՔՆ ՕՏԱՐԵԼՈՒ ՄԱՍԻՆ» ՀՀ կառավարության որոշման նախագծի ընդունման արդյունքում նախատեսվում է Հայաստանի Հանրապետության պետական բյուջե ապահովել լրացուցիչ դրամական մուտքեր։


